
						ৱিকিউৎসৰ পৰা

					

					


					
					
					এই পৃষ্ঠাটোৰ বৈধকৰণ হৈছে
বৈঠক অনুষ্ঠিত হয়। বৈঠকৰ সিদ্ধান্ত সম্পৰ্কে এটা বিবৃতিত কোৱা হয়—




‘কমিউনিষ্ট পাৰ্টি অৱ নেপাল (মাওবাদী)ৰ লগত অৰ্থপূৰ্ণ ফলপ্ৰসূ

শান্তি আলোচনা অনুষ্ঠিত কৰাৰ বাবে চৰকাৰে সকলো পক্ষৰ সহযোগিতা

বিচাৰিবলৈ কেবিনেটে সিদ্ধান্ত লৈছে।’






 যুদ্ধৰ সামৰণি ঘটাবলৈ মাওবাদীসকলক সন্মত কৰোৱা আৰু তেওঁলোকক মূলসুঁতিৰ
ৰাজনীতিত যোগ দিবলৈ সন্মত কৰোৱাটোৱে দেউবাৰ মূল লক্ষ্য আছিল। তেতিয়ালৈকে
এই জনযুদ্ধত নেপালৰ ৯৫০০গৰাকী লোকে প্ৰাণ হেৰুৱাইছিল। দেউবাৰ প্ৰচেষ্টা
সত্ত্বেও, মাওবাদী নেতৃত্বই বিশেষকৈ প্ৰচণ্ডই প্ৰধান মন্ত্ৰী দেউবাৰ ৰাজ দৰবাৰৰ লগতে
মাৰ্কিন যুক্তৰাষ্ট্ৰৰ লগত থকা সৌহাৰ্দ্যপূৰ্ণ সম্পৰ্কৰ কাৰণে চৰকাৰৰে কোনোধৰণৰ
আলোচনাত বহিবলৈ আগ্ৰহী নাছিল।

 জনযুদ্ধৰ কালছোৱাত কট্টৰপন্থী কমিউনিষ্ট সংগঠনটোৱে দেউবাক বুশ্ব প্ৰশাসনৰ
প্ৰিয়পাত্ৰ হিচাপে চিহ্নিত কৰি আহিছে। উল্লেখযোগ্য যে বুশ্ব প্ৰশাসনে ৰয়েল নেপাল
আৰ্মিক মাওবাদীৰ বিৰুদ্ধে যুঁজিবলৈ ৮৪০০টা এম-১৬ ৰাইফল যোগান ধৰিছিল।
ইয়াৰ বাহিৰেও মাওবাদীসকলে নেপালস্থিত মাৰ্কিন ৰাষ্ট্ৰদূত মাইকেল ই মেলিনস্কিৰ
বিবৃতিটো পাহৰি যোৱা নাছিল— যিটো নাজি প্ৰচাৰ মন্ত্ৰী গোৱেবলছে ভাল পালেহেঁতেন।

 প্ৰধান মন্ত্ৰী হিচাপে দেউবাৰ স্থান অৱনমিত কৰিবলৈ মাওবাদীসকলে ১৫ আগষ্টত
ছোৱেলটি হোটেলৰ মূল প্ৰৱেশ পথত এটি বিস্ফোৰণ ঘটায়। মাওবাদীসকলে এই
পঞ্চতাৰকাযুক্ত হোটেলখনক আক্ৰমণৰ লক্ষ্য কৰি লোৱাৰ কাৰণ হ’ল হোটেলখন
ৰজাৰ আছিল।

 মাওবাদীসকলক আলোচনাৰ মেজলৈ অনাৰ উদ্দেশ্যে দেউবাই ১২ আগষ্টত
এখন উচ্চপৰ্যায়ৰ শান্তি সমিতি গঠন কৰে আৰু এটি শান্তি-সচিবালয় স্থাপন কৰে।
কিন্তু প্ৰচণ্ডই দেউবা চৰকাৰৰ লগত কোনোধৰণৰ শান্তি আলোচনাত বহাৰ সম্ভাৱনীয়তা
নাকচ কৰে। প্ৰচণ্ডই ঘোষণা কৰে যে আলোচনা যদি হ’ব লাগে তেতিয়াহ’লে সেই
আলোচনা হ’ব ৰজাৰ লগত আৰু তাত নিৰ্ভৰযোগ্য আন্তঃৰাষ্ট্ৰীয় মধ্যস্থতাকাৰী থাকিব
লাগিব। উল্লেখযোগ্য যে ইয়াৰ ঠিক এবছৰ পূৰ্বে ২০০৩ চনৰ ১ ছেপ্টেম্বৰত মাওবাদী
প্ৰধান প্ৰচণ্ডই ৰাষ্ট্ৰসংঘৰ সচিবপ্ৰধান কফি আন্নানলৈ এখন চিঠি লিখিছিল আৰু
আন্তঃৰাষ্ট্ৰীয় সম্প্ৰদায়ক আশ্বাস দিছিল যে তেওঁ দলৰ সাৰ্বজনীন গণতান্ত্ৰিক মূল্যবোধ
আৰু নীতিৰ প্ৰতি দায়বদ্ধ। চিঠিখনত তেওঁ লগতে বিদেশী শক্তিক দেশখনত তথা
আন সকলোধৰণৰ হস্তক্ষেপ বন্ধ কৰিবলৈ আহ্বান জনাইছিল আৰু নেপালৰ জনসাধাৰণক
নিজেই নিজৰ ভাগ্যনিয়ন্তা হ’বলৈ এৰি দিবলৈ আহ্বান জনাইছিল।


 মাওবাদীসকলৰ লগত আলোচনা অনুষ্ঠিত কৰাক লৈ অনিশ্চয়তাৰ সৃষ্টি হোৱাৰ

		 এই পৃষ্ঠাটো শেষবাৰৰ কাৰণে ২৮ নৱেম্বৰ ২০২২ তাৰিখে ১১:৫২ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

